Ályktun aðalfundar Samtaka ferðaþjónustunnar 2006

Undirstaða hvers blómlegs samfélags er fjölbreytt atvinnulíf þar sem jafnræði ríkir á milli atvinnugreina og þar sem hinum ýmsu atvinnugreinum er búið eins samkeppnishæft starfsumhverfi og mögulegt er.  Efnahagslegur stöðugleiki er forsenda þess að fyrirtæki geti gert langtímaáætlanir og staðist síharðnandi samkeppni á alþjóðlegum mörkuðum.  Eftir mikinn vöxt í ferðaþjónustu árin 2003 og 2004 dró verulega úr vexti árið 2005. Sterk staða íslensku krónunnar hefur valdið fyrirtækjum í ferðaþjónustu miklu tekjutapi. Ferðamönnum á árinu fjölgaði um 2.5% og gjaldeyristekjur jukust um 2% í heild en eyðsla útlendinga hérlendis dróst hins vegar saman um 1.2%. Það er ljóst, að mörg fyrirtæki hafa þurft að lækka verð í íslenskum krónum til þess að standast erlenda samkeppni.

Samtök ferðaþjónustunnar hafa verið óþreytandi í að kalla eftir hagstæðara rekstrarumhverfi fyrirtækja í greininni, en með nokkuð misjöfnum árangri. Árangur hefur náðst á sumum sviðum, en á öðrum sviðum hafa ekki náðst fram eðlilegar breytingar og í nokkrum greinum hefur samkeppnisstaðan frekar versnað á undanförnum misserum. Auknir tollar, há vörugjöld, hátt áfengisgjald, innflutningshindranir á landbúnaðarafurðum og nýtt olíugjald hafa gert rekstrarumhverfi margra fyrirtækja í greininni mun erfiðari en áður. 

Það er rétt að minna á, að ferðaþjónustan er m,jög mikilvæg atvinnugrein á Íslandi, þriðja stærsta grein landsins í gjaldeyrisöflun auk þess sem hún veitir störf um land allt og hefur gríðarlega mikil margfeldisáhrif.

Aðalfundur Samtaka ferðaþjónustunnar vill minna stjórnvöld á skýr ákvæði í stjórnarsáttmálanum, um að ferðaþjónustan á Íslandi skuli búa við svipuð eða betri rekstrarskilyrði en sambærileg starfsemi í okkar samkeppnislöndum. Enn vantar mikið uppá að þetta markmið hafi náðst og skorar aðalfundurinn á stjórnvöld að taka vel til höndum í þessum efnum, nú í lok kjörtímabilsins.
Ályktun: Rannsóknarleyfi vegna virkjana að Fjallabaki

Fjallabakssvæðið frá Heklu í suðri, Hrauneyjum í norðri og að Lakagígum í austri er einstakt á heimsvísu og mjög mikilvægt fyrir ferðaþjónustuna. Í ljósi þess skorar aðalfundur Samtaka Ferðaþjónusturnar haldinn 6. apríl 2006 á iðnaðarráðherra að veita ekki rannsóknarleyfi til virkjunar jarðhita eða vatnsafls að Fjallabaki. Framkvæmdir sem fylgja rannsóknum geta skaðað hagsmuni ferðaþjónustunnar á svæðinu verulega. Einnig skorar fundurinn á iðnaðarráðherra að hafa fullt samráð við samtökin við gerð síðari hluta Rammaáætlunar. Jafnframt þarf að tryggja að farið verði eftir niðurstöðum áætlunarinnar varðandi framtíðar virkjanasvæði. 

Ályktun um fé til markaðsmála

Samtök ferðaþjónustunnar skora eindregið á stjórnvöld að stórauka fjármagn til landkynningar enda er ríkið stærsti hagsmunaaðilinn í ferðaþjónustu hér á landi. Ísland á í gríðarlegri samkeppni við lönd þar sem stjórnvöld fjárfesta í síauknum mæli í markaðssetningu í ferðaþjónustu og er svo komið að samkeppnisstaða Íslands hefur versnað til muna í þessu tilliti. Aukið fjármagn og aukin samvinna þeirra sem að landkynningu koma er forsenda áframhaldandi árangurs í þeirri samkeppni.

Ályktanir frá veitinganefnd

Aðalfundur Samtaka ferðaþjónustunnar skorar á stjórnvöld að fella niður vörugjöld, tolla og magnkvóta á matvælum.

Aðafundur Samtaka ferðaþjónustunnar ítrekar þá sanngirniskröfu að öll veitingasala búi við sama virðisaukaskattþrepa, óháð því hvar varan er afgreidd eða seld s.s. veitingahús, bakarí, verslun, bensínstöð.

Aðalfundur Samtaka ferðaþjónustunnar hvetur stjórnvöld til að einfalda leyfisveitingar fyrir veitingarekstur

Aðalfundur Samtaka ferðaþjónustunnar skorar á stjórnvöld að skilyrða tækisfærisveitingaleyfi á sama hátt og almenn veitingaleyfi varðandi t.d. brunavarnir og heilbrigðisvottorð
Ályktun um stjórn þjóðgarða

Aðalfundur samþykkti að beina því til stjórnar SAF að leitast yrði við að samtökin ættu mann í öllum stjórnum þjóðgarða.
